
	1. Համաձայն «Նորմատիվ իրավական ակտերի մասին» օրենքի 14-րդ հոդվածի 5-րդ մասի՝ «Ենթաօրենսդրական նորմատիվ իրավական ակտերում դրույթները շարադրվում են հերթական համար ունեցող կետերի տեսքով: Կետերը կարող են բաժանվել միայն համարակալված ենթակետերի, իսկ ենթակետերը` միայն համարակալված պարբերությունների: Կետերը համարակալվում են արաբական թվանշաններով, որոնք տեքստից բաժանվում են միջակետով: Ենթակետերը համարակալվում են արաբական թվանշաններով, որոնք տեքստից բաժանվում են փակագծով: Պարբերությունները համարակալվում են հայերենի այբուբենի փոքրատառերով, որոնք տեքստից բաժանվում են միջակետով»:
Հիմք ընդունելով վերոգրյալ կարգավորման հրամայականը՝ անհրաժեշտ է Հավելվածի 13-րդ, 24-րդ և 26-րդ կետերի ենթակետերը խմբագրել՝ հայերեն փոքրատառերի փոխարեն ենթակետերը արաբական թվանշաններով համարակալելով:
	Ընդունվել է:
Կատարվել են համապատասխան փոփոխությունները։

	2. Հավելվածի 2-րդ կետով նշված է՝ «Պատվովճարը նշանակվում և վճարվում է օրենքով սահմանված կարգով «Ծնողական փառքի» մեդալով պարգևատրված ծնողներին (…)»։
Նշվածի վերաբերյալ անհրաժեշտ է ընդգծել, որ պատվովճարը Շահառու անձանց նկատմամբ նշանակվում է Օրենքի հիման վրա, այսինքն՝ այդ իրավունքը ծագում է տվյալ անձանց Ծնողական փառքի մեդալով պարգևատրելուց հետո, իսկ դրա վճարման կարգը սահմանվում է ոչ թե օրենքով, այլ ենթաօրենսդրական նորմատիվ իրավական ակտով՝ Կառավարության որոշմամբ (տե՛ս Օրենքի 45-րդ հոդվածի 3.1-ին մասը): Ասվածը հիմնավորվում է նաև ներկայացված նախագծի վերնագրով:
Վերոգրյալի հաշվառմամբ առաջարկում ենք խմբագրել Հավելվածի 2-րդ կետը:
	Ընդունվել է։
Նախագծի հավելվածի 2-րդ կետը խմբագրվել է։ 

	3. Հավելվածի 24-րդ կետով սահմանված են պատվովճար ստանալու իրավունքի դադարեցման հիմքերը:
Ինչպես պարզ է դառնում նշված կետի համապատասխան ենթակետերի ուսումնասիրությունից, դրանցում՝ որպես դադարեցման հիմքեր զետեղված չեն ծնողական իրավունքից զրկելու կամ ծնողական իրավունքները սահմանափակելու դեպքերը, որոնք, համաձայն Ընտանեկան օրենսգրքի համակարգային ընկալման՝ խզում են ծնողի (որդեգրողի) և երեխայի կապերը, ինչպես նաև պատնեշ դառնում նրանց փոխհարաբերությունների համար:
Նշվածով պայմանավորված, ինչպես նաև հիմք ընդունելով «ՀՀ պետական պարգևների և պատվավոր կոչումների մասին» օրենքի 27-րդ հոդվածի 1-ին և 2-րդ մասերի կարգավորումները՝ կարևոր ենք համարում պատվովճար ստանալու իրավունքի դադարեցման հիմքերի շարքին դասել նաև՝ ծնողական իրավունքից զրկելու կամ ծնողական իրավունքները սահմանափակելու դեպքերը:
	Ընդունվել է։ 
Նախագծի հավելվածի 24-րդ կետում լրացվել է 6-րդ ենթակետ, իսկ նախագծի հավելվածի 29-րդ կետից հետո լրացվել է նոր՝ 30-րդ կետով, որտեղ սահմանվել են ծնողական իրավունքներից զրկվելու կամ ծնողական իրավունքների սահմանափակման, ինչպես նաև ծնողական իրավունքների վերականգնման և ծնողական իրավունքների սահմանափակման վերացման դեպքում պատվովճարի դադարեցման և վերսկսման վերաբերյալ կարգավորումները։ 

	4. Հավելվածի 29-րդ կետով նշված է՝ «Պատվովճար ստանալու իրավունքը վերականգնվում է, և պատվովճար վճարելը վերսկսվում է, եթե Շահառուն, ըստ Հայաստանի Հանրապետության բնակչության պետական ռեգիստրում առկա տվյալների, հաշվառված է Հայաստանի Հանրապետությունում բնակության վայրի հասցեում»:Մեջբերվածի վեաբերյալ հարկ է նշել, որ առնվազն մտահոգիչ է պատվովճար ստանալու իրավունքի վերականգնումն ու պատվովճար վճարելու վերսկսումը կապել՝ Շահառուի բնակության վայրում հաշվառված լինելու հանգամանքի հետ:
ՀՀ-ում՝ օբյեկտիվ իրականության մեջ, բազմաթիվ են դեպքերը, երբ անձինք հաշվառված են մեկ վայրում, սակայն փաստացի բնակվում են ՀՀ-ի մեկ այլ տարածքում:
Նման պայմաններում, հանգում ենք մի իրավիճակի, երբ մի կողմից պետությունը որդեգրում է տվյալ անձանց համար սոցիալական երաշխիքներ ստեղծելու կամ խթան դառնալու քաղաքականությունը, մեկ այլ դեպքում տեխնիկական խոչընդոտներ է հարուցում տվյալ ծրագրի իրականացման համար, ինչն այս համատեքստում անընդունելի է:
	Չի ընդունվել։
Կարգի 29-րդ կետը սահմանված է 4-րդ կետի տրամաբանությամբ։ 


	2. Վարչապետի աշխատակազմ
	29.03.2022

	
	02/11.8/11154-2022

	Սոցիալական հարցերի վարչություն
	

	1. Նախագծի հավելվածի 4-րդ կետի համաձայն՝ պատվովճարը նշանակվում է ՀՀ քաղաքացի հանդիսացող այն Շահառուին, ով Հայաստանի Հանրապետության բնակչության պետական ռեգիստրում առկա տվյալների համաձայն, հաշվառված է ՀՀ բնակության վայրի հասցեում, մինչդեռ օրենքով նման պահանջ սահմանված չէ, ինչը խնդրահարույց է:
	Չի ընդունվել։ 
Համաձայն «Հայաստանի Հանրապետության պետական պարգևների և պատվավոր կոչումների մասին» Հայաստանի Հանրապետության օրենքի 27-րդ հոդվածի 1-ին մասի՝ ծնողական փառքի մեդալը շնորհվում է Հայաստանի Հանրապետության քաղաքացի հանդիսացող այն ծնողներին (ծնողին), որդեգրողներին (որդեգրողին), որոնք դաստիարակել և դաստիարակում են 6 և ավելի զավակ:
«Ծնողական փառքի մեդալով պարգևատրված անձանց ամենամսյա պատվովճար տալու կարգը և դրա չափը սահմանելու մասին» Հայաստանի Հանրապետության կառավարության որոշման նախագծի հավելվածով սահմանված կարգի (այսուհետ` Կարգ) 4-րդ կետով սահմանվում է, որ պատվովճարը նշանակվում է Հայաստանի Հանրապետության քաղաքացի հանդիսացող այն Շահառուին, ով Հայաստանի Հանրապետության բնակչության պետական ռեգիստրում առկա տվյալների համաձայն, հաշվառված է Հայաստանի Հանրապետության բնակության վայրի հասցեում:
Կարգի 4-րդ կետով սահմանված իրավակարգավորումը նախատեսված է՝ հաշվի առնելով մասնավորապես՝ «Պետական կենսաթոշակների մասին» Հայաստանի Հանրապետության օրենքով, «Պետական նպաստների մասին» Հայաստանի Հանրապետության օրենքով «Զինվորական ծառայության և զինծառայողի կարգավիճակի մասին» Հայաստանի Հանրապետության օրենքով նախատեսված դրամական վճարատեսակների նշանակման և վճարման տրամաբանությամբ, որոնց դեպքում տվյալ վճարատեսակի իրավունք ունեցող անձի գրավոր դիմումի հիման վրա նշանակվում է` ըստ Հայաստանի Հանրապետության բնակչության պետական ռեգիստրում առկա` Հայաստանի Հանրապետությունում տվյալ վճարատեսակի իրավունք ունեցող անձի հաշվառման հասցեի մասին տվյալների, բացառությամբ օրենքով սահմանված դեպքերի: Այս դեպքում մտահոգության առարկան ոչ թե Հայաստանի Հանրապետությունում փաստացի բնակվող և հաշվառում չունեցող անձինք են, այլ արտերկրում բնակվող (հաշվառված)՝ Հայաստանի Հանրապետության քաղաքացի հանդիսացող և Հայաստանի Հանրապետության բնակչության պետական ռեգիստրում առկա բնակության վայրի հասցեում հաշվառում չունեցող անձինք, որի արդյունքում կբացակայի վճարման գործընթացի վերահսկելիությունը, մասնավորապես պատվովճար ստանալու իրավունքը դադարեցնելու համար հիմք հանդիսացող՝ շահառուի մահվան, ինչպես նաև այլ երկրում նրան մահացած կամ անհայտ բացակայող ճանաչելու  դեպքերում: 


	2. Նախագծի վերաբերյալ բարձրագույն դատական խորհրդի կարծիքը բացակայում է:
	Ընդունվել է։ 
Բարձրագույն դատական խորհրդի կարծիքը կցվում է։ 

	3. Նախագծի հավելվածի 24-րդ կետի համաձայն՝ պատվովճարի ստանալու իրավունքը դադարում է՝ 
ա) Շահառուի մահվան, ինչպես նաև նրան մահացած կամ անհայտ բացակայող ճանաչելու դեպքում.
բ) Շահառուի Հայաստանի Հանրապետության քաղաքացիությունը դադարելու դեպքում: 
Նշված կարգավորումներից պարզ չէ, թե Ծառայությունը ինչ մեխանիզմներով է տեղեկանալու վերոնշյալ դեպքերի տեղի ունենալու մասին:
	Ընդունվել է։ 
Նախագծի հավելվածի 24-րդ կետի 6-րդ ենթակետեից հետո լրացված 7-րդ ենթակետով սահմանվել է, որ սույն կետի 1-ին և 2-րդ ենթակետերով սահմանված՝ պատվովճար ստանալու իրավունքը դադարելու համար հիմք հանդիսացող տեղեկատվությունը ճշտվում է  ինքնաշխատ եղանակով՝ ՀՀ ԱՆ ՔԿԱԳ-ից և  ՀՀ ԲՊՌ-ից ստացված տվյալներով /թարմացվում են շաբաթական կտրվածքով/:


	
	

	4. Նախագծի հիմնավորման համաձայն՝ Ծնողական փառքի մեդալով պարգևատրվել է 10 ընտանիք, սակայն իրական պարգևատրվածների թիվը մեկով ավելի է: Խնդրում եմ մեկ անգամ ևս ճշտել նշված տեղեկատվությունը և նախագծի հիմնավորումը ներկայացնել տվյալ տեղեկատվությանը համապատասխան:
	Ընդունվել է ի գիտություն։
Առ 30.09.2019 թվականը Ծնողական փառքի մեդալով պարգևատրվել են 9 ծնողական զույգեր։ 2020 թվականին Ծնողական փառքի մեդալով պարգևատրում չի իրականացվել և 2021 թվականին պարգևատրվել են 13 երեխա ունեցող Գևորգ և Գոհար Բեժանյանները,  ըստ այդմ պարգևատրվածների թիվը կազմում է 10 ծնողական զույգեր ինչպես և նշված է նախագծի հիմնավորման մեջ։ 

	3. Վարչապետի աշխատակազմ 
	12․07․2021

	1. 
	02/11.8/21608-2021

	Սոցիալական հարցերի վարչություն

	

	1․ Նախագծի 2-րդ կետի համաձայն՝ որոշումը տարածվելու է 2020 թվականի ապրիլի 30-ից հետո Ծնողական փառքի մեդալով պարգևատրված անձանց վրա, մինչդեռ օրենքով որևէ ժամկետային սահմանափակում ամրագրված չէ, ավելին՝ նման տարբերակված մոտեցումը, գտնում ենք, խնդրահարույց է:

	Ընդունվել է;
Կատարվել է համապատասխան փոփոխությունը։ 

	2․ Նախագծի հավելվածի՝ 
2-րդ կետի համաձայն՝ պատվովճարը նշանակվում և վճարվում է «Հայաստանի Հանրապետության պետական պարգևների և պատվավոր կոչումների մասին» օրենքով (այսուհետ՝ օրենք) սահմանված կարգով մեդալով պարգևատրված ծնողներից մեկին: 
Հաշվի առնելով այն հանգամանքը, որ ծնողական փառքի մեդալը տրվում է երկու ծնողներին, պատվովճարը ծնողներից մեկին նշանակելը լրացուցիչ հիմնավորման կարիք ունի:

	Չի ընդունվել։ 
«Հայաստանի Հանրապետության պետական պարգևների եվ պատվավոր կոչումների մասին» օրենքի 27-րդ հոդվածի 1-ին մասի կարգավորումների համաձայն՝ ծնողական փառքի մեդալը շնորհվում է Հայաստանի Հանրապետության քաղաքացի հանդիսացող ծնողներին (ծնողին), որդեգրողներին (որդեգրողին), սակայն պատվովճարի իրավունքը կարող է  իրացվել միայն դիմումի հիման վրա և նշանակվել  ու վճարվել  այն ծնողին, ով ներկայացրել է դիմումը (դրամական վճարը չի կարող նշանակվել և վճարվել ընտանիքին):


	3․ Հավելվածով կարգավորված չեն նաև այն դեպքերը, երբ մեդալով պարգևատրված ծնողները ամուսնալուծված են կամ եթե ամուսնալուծվում են պատվովճարը նշանակելուց հետո:

	Ընդունվել է մասնակի։
Կատարվել է համապատասխան փոփոխություն։
Ամուսնալուծված լինելու պարագայում, ընտանիքը չի համապատասխանի  «Պետական պարգևների և պատվավոր կոչումների մասին» ՀՀ օրենքի  27-րդ հոդվածի 2-րդ մասի դրույթներին, որտեղ սահմանված է, որ Ծնողական փառքի մեդալով պարգևատրվում են այն ծնողները (որդեգրողները), որոնք կազմում են ընտանիք, վարում են առողջ ապրելակերպ, ապահովում են զավակների առողջության, կրթության, ֆիզիկական, հոգևոր և բարոյական լիարժեք ու ներդաշնակ զարգացման համար անհրաժեշտ պայմաններ, օրինակ են ծառայում զավակների դաստիարակության և ընտանիքի ամրապնդման գործում։ 
Ելնելով վերանշյալ չափորոշիչներից, ամուսնալուծված ծնողները չեն կարող համապատասխանել մեդալի տրամադրման պայմաններին։ 

	4․ Հավելվածում բացակայում են նաև կարգավորումները պատվովճարը ստացող ծնողի մահվան դեպքում պատվովճարի վճարումը մյուս ծնողին փոխանցելու վերաբերյալ: 

	Ընդունվել է։ 
Նախագծի հավելվածի 13-րդ կետը լրացվել է  13․1 և 13․2 կետերով և սահմանվել են շահառուի մահվան դեպքում պատվովճարի մյուս ծնողին նշանակման և դիմելու ընթացակարգն ու ժամանակացույցը։ 

	5․ 4-րդ կետի համաձայն՝ պատվովճարը նշանակվում է ՀՀ քաղաքացի հանդիսացող այն Շահառուին, ով Հայաստանի Հանրապետության բնակչության պետական ռեգիստրում առկա տվյալների համաձայն, հաշվառված է ՀՀ բնակության վայրի հասցեում, մինչդեռ նման պահանջ օրենքով նախատեսված չէ: Պարզ չէ նաև, թե նախագծով նման պահանջի սահմանումը վերաբերում է միայն դիմող ծնողին, թե երկու ծնողներն:
   Նույնաբովանդակ խնդիր առկա է նաև հավելվածի 10-րդ կետում, որտեղ պատվովճար նշանակելը մերժելու հիմքերում նշված է նաև հաշվառում չունենալը կամ ՀՀ քաղաքացի չլինելը և հասկանալի չէ պատվովճար չստացող ծնողի ՀՀ քաղաքացի չլինելու դեպքում դադարեցվելու է պատվովճարի վճարումը, թե ոչ:

	Չի ընդունվել։
Խնդիրը կայանում է նրանում, որ առանց է հաշվառման պայմանի պարտադիր անհրաժեշտության հանգամանքի, պատվովճարի համար վճարումներ իրականացվել չեն կարող; 
Նախագծի հավելվածի 2-րդ կետում սահմանված է, որ շահառու է հանդիսանում ծնողներից մեկը, այս պարագայում խոսքը գնում է միայն մեկ՝ դիմող ծնողին։ 

	6․ 18-րդ կետի համաձայն՝ չվճարված պատվովճարի գումարը վճարվում է յուրաքանչյուր հաջորդ ամսվա պատվովճարի գումարի հետ, ինչից հասկանալի չէ, թե ինչքան ժամանակ և ինչ չափով պետք է այն վճարվի: 

	Չի ընդունվել։
Յուրաքանչյուր դեպքում, չվճարված պատվովճարի գումարը վճարվելու է հաջորդ ամսվա ընթացքում, ընթացիկ ամսվա գումարի հետ միասին։


	7․ 21-րդ կետում հասկանալի չէ, շահառուից նոտարական կարգով վավերացված հայտարարություն պահանջելու ավելորդ վարչարարությունը, ինչի վերաբերյալ ամփոփաթերթում գրված մեկնաբանությունը լրացուցիչ հիմնավորման կարիք ունի: Նույն կետի ձևակերպումից պարզ չէ նաև, թե Ծառայությունը սահմանված տեղեկատվությունը ինչպես պետք է ստանա (օրինակ՝ եթե շահառուն Ծնողական փառքի մեդալից դատական կարգով զրկվելու դեպքում չի տեղեկացրել ծառայությանը), ինչի վերաբերյալ ամփոփաթերթում անդրադարձ չկա: 

	Չի ընդունվել։
Նոտարական կարգով վավերացված հայտարարության պահանջը պայմանավորված է այն հանգամանքով, որ պատվովճար ստացող շահառուն կարող է ինքնակամ կամ այլ հանգամանքներում հրաժարվել պատվովճարից, որի հաստատման միակ փաստաթուղթ կարող է հանդիսանալ նոտարական վավերացված հայտարարությունը։ 
Միաժամանակ, կարգավորված են այն դեպքերը, երբ անձը ինչ-ինչ պատճառներով հրաժարվում է նշանակված պատվովաճարի իրավունքից: Կիրառված է օրենքի անալոգիա «Պետականն կենսաթոշակների մասին» օրենքի 41-րդ հոդվածի 1-ին մասի 14-րդ կետ։ 
Ծառայության կողմից տեղեկատվություն ստանալու կարգավորումները տրված են նախագծի հավելվածի 6-րդ և 7-րդ կետերով։ 

	8․ Նախագծի հիմնավորումից հասկանալի չէ, թե նշված 9 անձինք, ովքեր կարող են դառնալ շահառու, մեդալը ստացել են 2020 թվականի ապրիլի 30-ից հետո, թե ոչ: Հիմնավորման մեջ նշված է նաև, որ 2019թ. տվյալներով ՀՀ-ում ծնված 6-րդ և հաջորդ երեխաների թիվը կազմել է 140 երեխա, ինչից պարզ չէ, դա միայն 2019 թվականի, թե մինչև 2019 թվականը եղած տվյալներն են:

	Ընդունվել է։
Նախագծի հիմնավորման մեջ հստակեցվել է, որ Ծնողական փառքի մեդալով պարգևատրված անձինք մեդալն ստացել են 2014-2020թթ․ միջև ընկած ժամանակահատվածում։ 
Հստակեցվել է, որ երեխաների ընդհանուր կարգաթվում 6-րդ և հաջորդ ծնված երեխաների թիվը  վերաբերում է 2019 թվականին։ 


	9․ Նախագծից և նախագծի հիմնավորումից պարզ չէ, թե ինչ հաշվարկների արդյունքում է պատվովճարի չափը սահմանվել 100000 դրամ։
	Ընդունվել է։
Հիմնավորման մեջ հստակեցվել է, որ պատվովճարի չափի հաշվարկման համար հիմք է հանդիսացել ՀՀ նվազագույն սպառողական զամբյուղի ամսական արժեքի՝ 49,6 հազար դրամի կրկնապատիկը։ 


	10․ Նախագծի և դրա հիմնավորման վերնագրերը չեն համապատասխանում:

	Ընդունվել է։
Կատարվել է համապատասխան փոփոխությունը։

	
	Ընդունվել է։
Նախագծի 8-րդ կետի 2-րդ ենթակետում հստակեցվել է, որ նշված հայտարարությունը վերաբերում է 6-րդ կետում նշված կարգավորմանը։ 
22-րդ կետում հստակեցվել է, որ դրույթը վերաբերում է 21-րդ կետում առկա կարգավորումներին։

	Կարգավորման ազդեցության գնահատման վարչություն
12․ 6-րդ կետով սահմանվում է, որ  «Պատվովճար նշանակելու համար Շահառուն գրավոր դիմումը և անհրաժեշտ փաստաթղթերը (ՀՀ քաղաքացու անձը հաստատող փաստաթուղթը և Ծնողական փառքի մեդալ ստանալը հաստատող վկայականը) անձամբ ներկայացնում է Ծառայության ցանկացած տարածքային կենտրոն»: Առաջարկում ենք նախատեսել դիմումի ներկայացման էլեկտրոնային հնարավորություն ևս:

	Չի ընդունվել։
էլեկտրոնային կարգով դիմելու հնարավորությունը կարող է քննարկվել միայն պատվովավճարի իրավունքը իրացնելու, փոփոխելու կամ դադարեցնելու համար հիմք հանդիսացող տեղեկատվությունը ինքնաշխատ եղանակով ստանալու և կիրառելու դեպքում:

	13․ 8-րդ կետի 2-րդ ենթակետում հղում է կատարվում հայտարարության մասին, սակայն այն առկա չէ նշված ենթակետում:

	Ընդունվել է։ 
Կատարվել  է համապատասխան լրացում, որը վերաբերում է 6-րդ կետում նշված հայտարարությանը։ 

	14․ 11-րդ կետում «պատշաճ» բառի փոխարեն  առաջարկում ենք հստակ նշել ծանուցման եղանակը:

	Ընդունվել է։
Կատարվել է համապատասխան փոփոխությունը։ 

	15․ 15-րդ կետում սահմանվում է, որ  «Յուրաքանչյուր ամսվա պատվովաճարը վճարվում է տվյալ ամսվա ընթացքում՝ անկանխիկ եղանակով»: Հաշվի առնելով, որ շահառուի բնակավայրում կարող է առկա չլինել վճարի անկանխիկ ստացման հնարավորություն, այս դեպքերում, առաջարկում ենք նախատեսել դրա կանխիկ եղանակով ստացման հնարավորությունը:

	Չի ընդունվել։ 
ՀՀ-ում 01.07.2021թվականից դրամական վճարները վճարվում են անկանխիկ եղանակով, բացառությամբ օրենսդրությամբ նախատեսված դեպքերի: 


	16․22-րդ կետում շտկել համարակալումը:

	Ընդունվել է։
Համարակալումը շտկվել է։ 

	Իրավաբանական վարչություն
17․ Նախագծի հավելվածի 4-րդ կետով նախատեսված է, որ պատվովճար նշանակվում է ծնողական փառքի մեդալով պարգևատրված այն ՀՀ քաղաքացիներին, ովքեր հաշվառված են ՀՀ բնակության վայրի հասցեում: Սակայն, հարկ է նկատի ունենալ, որ «Հայաստանի Հանրապետության պետական պարգևների և պատվավոր կոչումների մասին» ՀՀ օրենքի 27-րդ հոդվածի համաձայն՝ ծնողական փառքի մեդալով պարգևատրման համար ՀՀ բնակության վայրի հասցեում հաշվառված լինելու մասին պահանջ սահմանված չէ, իսկ կառավարությունը լիազորված է սահմանելու ծնողական փառքի մեդալով պարգևատրված անձանց տրվող ամենամսյա պատվովճարի կարգը և չափը, ինչը չի ենթադրում օրենքով չնախատեսված լրացուցիչ պահաջների նախատեսում:

	Չի ընդունվել։
Հաշվի առնելով այն հանգամանքը, որ ծնողական փառքի մեդալ տրվում է միայն ՀՀ քաղաքացիներին, ապա վերջիններս առկա իրավակարգավորումների շրջանակում պետք է հաշվառված լինեն ՀՀ բնակության վայրի հասցեով։ Բացի այդ Միասնական Սոցիալական Ծառայության կողմից նշանակվող բոլոր կենսաթոշակները, նպաստները և դրամական այլ վճարները վճարվում են, եթե անձը դիմելու ժամանակ եղել է հաշվառված ՀՀ-ում։ Այլ կարգավորում սահմանելը, կարծում ենք, նպատակահարմար չէ։
Նմանատիպ կարգավորում գոյություն ունի նաև «Հայաստանի Հանրապետության պաշտպանության ժամանակ, ինչպես նաև ծառայողական կամ պաշտոնեական պարտականությունները կատարելիս զոհված՝ հետմահու «Հայաստանի ազգային հերոս» Հայաստանի Հանրապետության բարրձագույն կոչում ստացած կամ մարտական խաչ շքանշանով պարգևատրված անձի ընտանիքին ամենամսյա պարգևավճարի նշանակման և վճարման կարգը հասստատելու մասին » ՀՀ կառավարության 2014 թվականի մարտի 6-ի N 302-Ն որոշման 11-րդ կետի 2-րդ ենթակետում, ըստ որի տարածքային բաժինը մերժում է պարգևավճար նշանակելը, եթե դիմողը (պարգևավճարի իրավունք ունեցող անձը), ըստ ՀՀ բնակչության պետական ռեգիստրի, հաշվառված չէ ՀՀ բնակության հասցեում։ 

	18․ Նախագծի հավելվածի 8-րդ կետով սահմանվում է, որ ծնողական փառքի մեդալով պարգևատրված անձինք ծնողական փառքի մեդալից դատական կարգով զրկվելու դեպքում՝ տասնօրյա ժամկետում համապատասխան ծառայությանը տեղեկացնեն այդ մասին: Նշված կարգավորումը չի բխում, Սահմանադրության 39-րդ հոդվածից, ըստ որի՝ (…) ոչ ոք չի կարող կրել պարտականություններ, որոնք սահմանված չեն օրենքով: Տվյալ դեպքում ստացվում է, որ կառավարության որոշմամբ անձի վրա դրվում է պարտականություն, ինչը իրավաչափ չէ:

	Ընդունվել է։
Նախագծի 8-րդ (ներկայացվող տարբերակում 7-րդ) կետը խմբագրվել է։ 

	4. Վարչապետի աշխատակազմ
	17.05.2021

	
	N 02/11.8/16130-2021

	Սոցիալական հարցերի վարչություն
1․ Նախագծի 2-րդ կետում լրացուցիչ պարզաբանման կարիք ունի որոշումը 2019 թվականի սեպտեմբերի 1-ից հետո Ծնողական փառքի մեդալով պարգևատրված անձանց վրա տարածելու մոտեցումը։
	Ընդունվել է։
Կատարվել է փոփոխություն և սահմանվել է, որ սույն որոշումն ուժի մեջ է մտնում պաշտոնական հրապարակմանը հաջորդող օրվանից և տարածվում է 2020 թվականի ապրիլի 30-ից հետո Ծնողական փառքի մեդալով պարգևատրված անձանց վրա։ Նշված ժամկետը սահմանվել է, քանի որ «Հայաստանի Հանրապետության պետական պարգևների և պատվավոր կոչումների մասին» օրենքի 45-րդ հոդվածի 3․1 կետը լրացվել և ուժի մեջ է մտել 2020 թվականի ապրիլի 30-ին։ 


	 Նախագծի հավելվածի՝
1․ 2-րդ կետի համաձայն՝ պատվովճարը նշանակվում և վճարվում է օրենքով սահմանված կարգով Ծնողական փառքի մեդալով պարգևատրված անձանց, սակայն հստակ չի սահմանվում, թե ծնողներից ով պետք է դիմի պատվովճարը ստանալու համար, ինչ կարգավորումներ և դրույթներ են գործելու ծնողներից յուրաքանչյուրի մասով և այլն։ 
	Ընդունվել է մասնակի։ 
Սահմանվել է, որ Պատվովճարը նշանակվում և վճարվում է Օրենքով սահմանված կարգով Ծնողական փառքի մեդալով պարգևատրված ծնողներից (այսուհետ՝ Շահառու) մեկին՝ սահմանված կարգով ներկայացված դիմումի հիման վրա։ Միաժամանակ, անհրաժեշտ է հաշվի առնել, որ մեդալը տրամադրվում է բազմազավակ 2 ծնողներին։ 

	2․ Նախագծի հավելվածի 6-րդ և 21-րդ կետերում չի հստակեցվում ներկայացվելիք փաստաթղթերի ցանկը։
	Ընդունվել է։
6-րդ կետը խմբագրվել է։ 6-րդ կետը փոխկապակցված է 7-րդ կետի հետ և ամբողջական սահմանվել է, թե անձը ինչ պետք է ներկայացնի պատվովճարը նշանակելու համար։ 
Նախագծի 21-րդ (ներկայացվող տարբերակում՝ 20-րդ) կետը լրացվել է։  

	3․ Նախագծի հավելվածի 10-րդ կետում առկա չէ կարգավորում շահառուին դիմումի արդյունքի մասին տեղեկացնելու վերաբերյալ։
	Ընդունվել է։ 
Նախագծի 10-րդ (ներկայացվող տարբերակում 11-րդ) կատարվել է համապատասխան փոփոխությունը։

	4․ Նախագծի հավելվածի 17-րդ կետում նպատակահարմար չէ նախատեսել շահառուի՝ Հայաստանի Հանրապետությունում լինելը նաև առանց վճարող կազմակերպությանը ներկայանալու հաստատվելու հնարավորություն։ 
	Ընդունվել է։ 
Նախագծի 17-րդ կետը հանվել է։ 

	5․ 18-րդ կետում անհրաժեշտ ենք համարում հստակեցնել, թե չվճարված պատվովճարի գումարը ինչ համամասնությամբ և ինչ ժամկետում է վճարվելու։ 
	Ընդունվել է։
Նախագծի 18-րդ (ներկայացվող տարբերակով 17-րդ) կետում հստակեցվել է, որ չվճարված պատվովճարը վճարվելու է հաջորդ ամսվա պատվավճարի հետ միասին։ Այդպես է արվում ՄՍԾ-ի կողմից նշանակվող բոլոր կենսաթոշակների և նպաստների մասով։ 

	6․ 22-րդ կետում հասկանալի չէ շահառուից նոտարական կարգով վավերացված հայտարարություն պահանջելու ավելորդ վարչարարությունը։ Նույն կետի ձևակերպումից պարզ չէ նաև, թե Ծառայությունը ենթադրվող տեղեկատվությունը ինչպես պետք է ստանա (օրինակ՝ եթե շահառուն Ծնողական փառքի մեդալից դատական կարգով զրկվելու դեպքում չի տեղեկացրել ծառայությանը)։ 
	Չի ընդունվել։ 
Համաձայն գործող ընթացակարգերի, նոտարական կարգով պետք է հաստատվի անձի դիմումը՝ իր սոցիալական իրավունքից հրաժարվելու դեպքում՝որպեսզի հետագայում առկա լինի հիմք, որը կապացուցի անձի կամահայտնությունը։ Բոլոր կենսաթոշակների և նպաստների մասով նույնպես նշվում է, որ նոտարի կողմից հաստատված հայտարարության հիման վրա կարող է դադարեցվել։ 

	7․Նախագծի 27-րդ կետում բացակայում են կարգավորումները 12 ամսից հետո սահմանված հայտարարությունը ստորագրելու կամ ստորագրելու համար դիմելու դեպքերի վերաբերյալ։ 
	Ընդունվել է, նախագծի 27-րդ կետը (ներկայացվող տարբերակում 26-րդ) կատարվել են համապատասխան փոփոխությունները։ 

	8․ Նախագծի և դրա հիմնավորման  վերնագրերը չեն համապատասխանում։ 
	Ընդունվել է։
Հիմնավորման վերնագիրը խմբագրվել է։


	 9․ Բացակայում է կառավարության աշխատակարգի 20-րդ կետի 4-րդ ենթակետով նախատեսված՝ նախագծի վերաբերյալ հանրային քննարկումների տեղեկանքը և ամփոփաթերթը:

	Ընդունվել է ի գիտություն։
Հանրային քննարկման վերաբերյալ տեղեկանքը կցվում է։

	Իրավաբանական վարչություն
10․ Նախագծի հավելվածի 4-րդ կետով նախատեսված է, որ պատվովճար նշանակվում է ծնողական փառքի մեդալով պարգևատրված այն ՀՀ քաղաքացիներին, ովքեր հաշվառված են ՀՀ բնակության վայրի հասցեում: Սակայն, հարկ է նկատի ունենալ, որ «Հայաստանի Հանրապետության պետական պարգևների և պատվավոր կոչումների մասին» ՀՀ օրենքի 27-րդ հոդվածի համաձայն՝ ծնողական փառքի մեդալով պարգևատրման համար ՀՀ բնակության վայրի հասցեում հաշվառված լինելու մասին պահանջ սահմանված չէ, իսկ կառավարությունը լիազորված է սահմանելու ծնողական փառքի մեդալով պարգևատրված անձանց տրվող ամենամսյա պատվովճարի կարգը և չափը, ինչը չի ենթադրում օրենքով չնախատեսված լրացուցիչ պահաջների նախատեսում:

	 Չի ընդունվել։
Հաշվի առնելով այն հանգամանքը, որ ծնողական փառքի մեդալ տրվում է միայն ՀՀ քաղաքացիներին, ապա վերջիններս առկա իրավակարգավորումների շրջանակում պետք է հաշվառված լինեն ՀՀ բնակության վայրի հասցեով։ Բացի այդ Միասնական Սոցիալական Ծառայության կողմից նշանակվող բոլոր կենսաթոշակները, նպաստները և դրամական այլ վճարները վճարվում են, եթե անձը դիմելու ժամանակ եղել է հաշվառված ՀՀ-ում։ Այլ կարգավորում սահմանելը, կարծում ենք, նպատակահարմար չէ։
Նմանատիպ կարգավորում գոյություն ունի նաև «Հայաստանի Հանրապետության պաշտպանության ժամանակ, ինչպես նաև ծառայողական կամ պաշտոնեական պարտականությունները կատարելիս զոհված՝ հետմահու «Հայաստանի ազգային հերոս» Հայաստանի Հանրապետության բարրձագույն կոչում ստացած կամ մարտական խաչ շքանշանով պարգևատրված անձի ընտանիքին ամենամսյա պարգևավճարի նշանակման և վճարման կարգը հասստատելու մասին » ՀՀ կառավարության 2014 թվականի մարտի 6-ի N 302-Ն որոշման 11-րդ կետի 2-րդ ենթակետում, ըստ որի տարածքային բաժինը մերժում է պարգևավճար նշանակելը, եթե դիմողը (պարգևավճարի իրավունք ունեցող անձը), ըստ ՀՀ բնակչության պետական ռեգիստրի, հաշվառված չէ ՀՀ բնակության հասցեում։

	11․ Նախագծի հավելվածի 8-րդ կետով սահմանվում է, որ ծնողական փառքի մեդալով պարգևատրված անձինք ծնողական փառքի մեդալից դատական կարգով զրկվելու դեպքում՝ տասնօրյա ժամկետում համապատասխան ծառայությանը տեղեկացնեն այդ մասին: Նշված կարգավորումը չի բխում, Սահմանադրության 39-րդ հոդվածից, ըստ որի՝ (…) ոչ ոք չի կարող կրել պարտականություններ, որոնք սահմանված չեն օրենքով: Տվյալ դեպքում ստացվում է, որ կառավարության որոշմամբ անձի վրա դրվում է պարտականություն, ինչը իրավաչափ չէ:


	Ընդունվել է։
Նախագծի 8-րդ (ներկայացվող տարբերակում 7-րդ) կետը խմբագրվել է։

	5․ ՀՀ Արդարադատության նախարարություն
	30.04.2021

	
	N 01/27.2/11028-2021

	Պետական փորձագիտական եզրակացություն
. 1. Նախագծին կից ներկայացված հավելվածի (այսուհետ նաև՝ Հավելված) 1-ին կետում  անձանց համար ամենամսյա պատվովճար (այսուհետ՝ պատվովճար) նշանակելուն և վճարելուն առնչվող հարաբերությունները» բառերն առաջարկում ենք փոխարինել անձանց ամենամսյա պատվովճար (այսուհետ՝ պատվովճար) տալու հետ կապված հարաբերությունները» բառերով։


	Ընդունվել է։
Նախագծին կից Հավելվածի 1-ին կետը խմբագրվել է։ 


	2․ Հավելվածի 4-րդ կետով առաջարկվում է նախատեսել, որ պատվովճարը նշանակվում է ցմահ, եթե Շահառուն Ծնողական փառքի մեդալից չի զրկվել դատական կարգով: Շահառուին Ծնողական փառքի մեդալից դատական կարգով զրկելու դեպքում, համապատասխան դատական ակտն օրինական ուժի մեջ մտնելուց հետո տասը աշխատանքային օրվա ընթացքում, Շահառուն գրավոր եղանակով տեղեկացնում է Ծառայությանը:
Այս առումով նկատի ունենալով այն, որ Նախագծի համաձայն՝ Ծնողական փառքի մեդալից դատական կարգով զրկվելու վերաբերյալ Ծառայությանը տեղեկացնելու է շահառուն, իսկ շահառուի կողմից նշված հանգամանքի մասին Ծառայությանը չտեղեկացնելու իրավական հետևանքների վերաբերյալ Նախագծով որևէ կարգավորումներ առկա չեն՝ Նախագծով առաջարկում ենք կարգավորել նաև նշված հարցը:

	 Ընդունվել է։

Նախագծի 14-րդ կետում սահմանվել է պատվովճարի ցմահ լինելը։
Նախագծի 8-րդ հոդվածով սահմանվել է, որ շահառուն կրում է պարտականություն իր վերաբերյալ հավաստի տեղեկատվություն ներկայացնելու, այդ թվում՝ Ծնողական փառքի մեդալից դատական կարգով զրկվելու դեպքում՝ տասնօրյա ժամկետում Ծառայությանը տեղեկացնելու։ Միաժամանակ 5-րդ կետով սահմանվել է, որ անհրաժեշտության դեպքում՝ Ծառայության կողմից կարող են իրականացվել հարցումներ համապատասխան մարմիններին՝ դիմումի և ներկայացված փաստաթղթերի հավաստիության ստուգման նպատակով։

	3․ Հավելվածի 5-րդ կետով առաջարկվում է նախատեսել, որ Պատվովճարը նշանակվում է ՀՀ քաղաքացի հանդիսացող այն Շահառուին, ով Հայաստանի Հանրապետության բնակչության պետական ռեգիստրում առկա տվյալների համաձայն, հաշվառված է ՀՀ բնակության վայրի հասցեում:
Այս առումով անհրաժեշտ է նկատի ունենալ, որ «Հայաստանի Հանրապետության պետական պարգևների և պատվավոր կոչումների մասին» օրենքի 27-րդ հոդվածի համաձայն՝ Ծնողական փառքի մեդալը շնորհվում է Հայաստանի Հանրապետության քաղաքացի հանդիսացող այն ծնողներին (ծնողին), որդեգրողներին (որդեգրողին), որոնք դաստիարակել և դաստիարակում են 6 և ավելի զավակ:

	 Ընդունվել է։ 
Հավելվածի 5-րդ կետը խմբագրվել է։ 


	4․ Հավելվածի 7-րդ կետով առաջարկվում է նախատեսել, որ պատվովճար նշանակելու համար Շահառուն գրավոր դիմումը և անհրաժեշտ փաստաթղթերը պետք է ներկայացնի Ծառայության ցանկացած տարածքային ստորաբաժանում:
Հավելվածի 9-րդ կետի 1-ին ենթակետի համաձայն՝ Ծառայության ստորաբաժանման մասնագետը դիմումում լրացված տվյալները համեմատելու է անձը հաստատող փաստաթղթի և ներկայացված մյուս փաստաթղթերի տվյալների հետ:
Այս առումով նկատի ունենալով Հավելվածի 9-րդ կետի 1-ին ենթակետում ամրագրված կարգավորումը և այն հանգամանքը, որ Նախագծով դիմումի ձևին և բովանդակությանը ներկայացվող պահանջներ սահմանված չեն՝ առաջարկում ենք Նախագծին կից ներկայացված հավելվածով սահմանել նաև դիմումի ձևին և բովանդակությանը վերաբերող դրույթներ:

	 Ընդունվել է մասնակի։ 
Հավելվածի 7-րդ (ներկայացվող տարբերակում 6-րդ) կետով հստակեցվել է, որ Պատվովճար նշանակելու համար Շահառուն գրավոր դիմումը և անհրաժեշտ փաստաթղթերը անձամբ ներկայացնում է Ծառայության ցանկացած տարածքային կենտրոն։
Նախագծով դիմումի ձևին և բովանդակությանը վերաբերող դրույթի սահմանումը նպատակահարմար չէ։ 


	5․ Հավելվածի 11-րդ կետի 1-ին և 4-րդ ենթակետերի համաձայն՝ պատվովճարի նշանակելը մերժելու մասին որոշում կայացվում է՝ եթե անձը չունի պատվովճար ստանալու իրավունք, անձը դատական կարգով զրկվել է Ծնողական փառքի մեդալից:
Տվյալ պարագայում նկատի ունենալով այն հանգամանքը, որ ծնողական փառքի մեդալից զրկվելու պարագայում անձն ըստ էության այլևս պատվովճար ստանալու իրավունք չի ունենալու՝ Հավելվածի 11-րդ կետում ամրագրված կարգավորումներն առաջարկում ենք վերանայել:

	Ընդունվել է մասնակի։
Հավելվածի 11-րդ կետում կատարվել է համապատասխան փոփոխությունը։


	6․ Հավելվածի 13-րդ կետում ենթաօրենսդրական նորմատիվ իրավական ակտին կատարված հղումն անհրաժեշտ է համապատասխանեցնել «Նորմատիվ իրավական ակտերի մասին» օրենքի 17-րդ հոդվածի 8-րդ մասում ամրագրված պահանջներին, համաձայն որոնց՝ հղում կատարելիս նորմատիվ իրավական ակտի լրիվ անվանումը հիշատակվում է նորմատիվ իրավական ակտում փոփոխություններ կամ լրացումներ նախատեսող կամ նորմատիվ իրավական ակտի գործողությունը դադարեցնող ակտում: Մյուս դեպքերում նորմատիվ իրավական այլ ակտի հղումներ կատարելիս կարող է նշվել իրավական ակտի կրճատ անվանումը:

	 Ընդունվել է։
Հավելվածի 13-րդ կետը խմբագրվել է։ 


	   7․ Հավելվածի 14-րդ կետով առաջարկվում է նախատեսել, որ պատվովճարն անկանխիկ կամ կանխիկ եղանակով վճարման, վճարման դադարեցման և վերսկսման, պատվովճար ստացող անձին չվճարված պատվովճարի գումարի վճարման, ավել վճարված պատվովճարի բռնագանձման, լիազորագրով վճարման, ինչպես նաև քրեակատարողական հիմնարկում պատիժ կրող, հոգեբուժական հաստատությունում բուժվող կամ բնակչության սոցիալական պաշտպանության պետական կազմակերպությունում ապրող անձանց պատվովճարի նշանակման և վճարման հետ կապված իրավահարաբերությունները կարգավորվելու են Պետական կենսաթոշակների մասին օրենքով սահմանված կարգով:
Տվյալ պարագայում նկատի ունենալով այն հանգամանքը, որ Պետական կենսաթոշակների մասին օրենքը կարգավորում է պետական կենսաթոշակային ապահովության կառավարմանը և ֆինանսավորմանն առնչվող հարաբերությունները և սահմանում է պետական կենսաթոշակ հաշվարկելու (վերահաշվարկելու), նշանակելու և վճարելու պայմաններն ու կարգը, այսինքն՝ դրանով նախատեսված կարգավորումներն անմիջականորեն ուղղված են կենսաթոշակային ապահովության ոլորտի հարաբերությունների կարգավորմանը՝ գործնականում հնարավոր տարըմբռնումներից խուսափելու նպատակով առաջարկում ենք պատվովճարը տրամադրելու  կարգի հետ կապված կարգավորումները նախատեսել Նախագծով:
Բացի այդ, վերոգրյալի համատեքստում հարկ ենք համարում նշել, որ Հավելվածի 14-րդ կետում ամրագրված կարգավորմամբ առաջարկվում է նախատեսել, որ պատվովճարի վճարման դադարեցման և վերսկսման հետ կապված հարաբերությունները կարգավորվելու են Պետական կենսաթոշակների մասին օրենքով սահմանված կարգով, մինչդեռ պատվովճարի վճարման դադարեցման և վերսկսման հետ կապված հարցերը նախատեսվում է կարգավորվել նույն հավելվածի 16-18-րդ կետերով:
Ուստի, նկատի ունենալով վերոգրյալը՝ Հավելվածի 14-րդ կետում ամրագրված դրույթներն անհրաժեշտ է վերանայել:
	 Ընդունվել է։ 
Հավելվածի 14-րդ (ներկայացվող  տարբերակում 15-21 ) կետերով ներկայացվել են պատվովճարի տրամադրման հետ կապված կարգավորումները։ 
Միաժամանակ նախատեսվում է  Ծնողական փառքի մեդալով պարգևատրված անձանց ամենամսյա պատվովճարի վճարման գումարը տրամադրելու համար Հայաստանի Հանրապետության կառավարության 2020 թվականի մարտի 12-ի N 284-Ն և 287-Ն որոշումների 3-րդ մասերում համապատասխան վճարման տեսակը  սահմանել ։ 
Պատվովճարի վճարման դադարեցման և վերսկսման հետ հարաբերությունների կարգավորման համար հավելվածի 16-18-րդ (ներկայացվող տարբերակում 22-29) կետերով սահմանվել են պատվովճարի դադարեցման և վերսկսման հետ կապված համապատասխան կարգավորումները։


	
6. ՀՀ առողջապահության նախարարություն

	23.03.2021

	
	N ԱԱ/03.2/5567-2021

	1․«Ծնողական փառքի մեդալով պարգևատրված անձանց ամենամսյա պատվովճար տալու կարգը և դրա չափը սահմանելու մասին»  Կառավարության որոշման նախագծի վերաբերյալ առաջարկություն և դիտողություն չկա:
	 Ընդունվել է ի գիտություն։

	
7. ՀՀ կրթության, գիտության, մշակույթի և սպորտի նախարարություն

	24.03.2021

	
	N 01/17.2/5678-2021

	1․«Ծնողական փառքի մեդալով պարգևատրված անձանց ամենամսյա պատվովճար տալու կարգը և դրա չափը սահմանելու մասին» կառավարության որոշման նախագծի վերաբերյալ ՀՀ կրթության, գիտության, մշակույթի և սպորտի նախարարությունը առաջարկություններ և դիտողություններ չունի։
	 Ընդունվել է ի գիտություն։

	8. ՀՀ էկոնոմիկայի նախարարություն
	29.03.2021

	
	N 01/3763-2021

	1․ Ուսումնասիրելով «Ծնողական փառքի մեդալով պարգևատրված անձանց ամենամսյա պատվովճարի տրամադրման կարգն ու չափը սահմանելու մասին» ՀՀ կառավարության որոշման նախագիծը՝ Էկոնոմիկայի նախարարությունը հայտնում է, որ ներկայացված նախագծի վերաբերյալ առաջարկություններ և առարկություններ չկան։
	 Ընդունվել է ի գիտություն։

	9․ ՀՀ Բարձր տեխնոլոգիական արդյունաբերության նախարարություն


	22․03.2021

	
	N 01/16.1/1630-2021

	1․ Ի պատասխան Ձեր՝ 17.03.2021 թվականի թիվ ՄԱ/ՍՀ-3-1/11305-2021 գրության,  հայտնում եմ, որ  «Ծնողական փառքի մեդալով պարգևատրված անձանց ամենամսյա պատվովճար տալու կարգը և դրա չափը սահմանելու մասին»  կառավարության որոշման նախագծի վերաբերյալ առաջարկություններ և դիտողություններ չունեմ։

	 Ընդունվել է ի գիտություն։

	10․ ՀՀ ֆինանսների նախարարություն

	27.03.2021

	
	N 01/8-3/4534-2021

	1․ Ուսումնասիրելով Ձեր կողմից ս.թ. մարտի 17-ի N ՄԱ/ՍՀ-3-1/11305-2021 գրությամբ ներկայացված «Ծնողական փառքի մեդալով պարգևատրված անձանց ամենամսյա պատվովճար տալու կարգը և դրա չափը սահմանելու մասին» ՀՀ կառավարության որոշման նախագիծը (այսուհետ` Նախագիծ) հայտնում ենք հետևյալը.
Նախագծով նախատեսվում է 6 և ավելի երեխա ունեցող և «Ծնողական փառքի» մեդալով պարգևատրված ծնողներին տրամադրել ամսական 100.0 հազ. դրամի չափով  ֆինանսական աջակցություն:
Այդ կապակցությամբ հայտնում ենք, որ վեջինիս գծով ՀՀ 2021 թվականի պետական բյուջեով ֆինանսական միջոցներ նախատեսված չէ, ուստի առաջարկում ենք հստակեցնել աջակցության ֆինանսավորման աղբյուրները:
Միաժամանակ առաջարկում ենք քննարկել բյուջետային ռեսուրսների սահմանափակման պայմաններում լրացուցիչ ընթացիկ պարտավորություններ ստանձնելու նպատակահարմարության հարցը։

	Ընդունվել է։ 
Նախագծի հիմնավորման մեջ հստակեցվել է  ծնողական փառքի մեդալով պարգևատրված անձանց ամենամսյա պատվովճար տալու ֆինանսավորման աղբյուրը և չափը։ 
Առաջարկվում է նաև խնդիրը լրացուցիչ քննարկել։

	11․ ՀՀ պետական եկամուտների կոմիտե
	20.03.2021

	
	N 01/3-3/ 15783-2021

	1․ ՀՀ պետական եկամուտների կոմիտեն քննարկել է «Ծնողական փառքի մեդալով պարգևատրված անձանց ամենամսյա պատվովճար տալու կարգը և դրա չափը սահմանելու մասին» ՀՀ կառավարության որոշման նախագիծը, որի վերաբերյալ հայտնում ենք, որ առաջարկություններ չկան։ 

	 Ընդունվել է ի գիտություն։

	12․ ՀՀ պաշտպանության նախարարություն
	20.03.2021

	
	N ՊՆ/510/1507-2021

	1. «Ծնողական փառքի մեդալով պարգևատրված անձանց ամենամսյա պատվովճար տալու և դրա չափը սահմանելու մասին» Կառավարության որոշման նախագծի վերաբերյալ դիտողություններ և առաջարկություններ չունենք:
	 Ընդունվել է ի գիտություն։

	13․ՀՀ վիճակագրական կոմիտե
	22.03.2021

	
	N Ե/379-21

	1․ «Ծնողական փառքի մեդալով պարգևատրված անձանց ամենամսյա պատվովճար տալու կարգը և դրա չափը սահմանելու մասին» ՀՀ օրենքի նախագծի վերաբերյալ Վիճակագրական կոմիտեն՝ վիճակագրական գործառույթների մասով դիտողություններ և առաջարկություններ չունի:
	Ընդունվել է ի գիտություն։

	14․ ՀՀ տարածքային կառավարման և ենթակառուցվածքների նախարարություն
	22.03.2021

	
	N ՍՊ/21․1/6871-2021

	1․ Տարածքային կառավարման և ենթակառուցվածքների նախարարությունը «Ծնողական փառքի մեդալով պարգևատրված անձանց ամենամսյա պատվովճար տալու կարգը և դրա չափը սահմանելու մասին»   Հայաստանի Հանրապետության կառավարության որոշման նախագծի վերաբերյալ առաջարկություններ և դիտողություններ չունի:
	Ընդունվել է ի գիտություն։

	15․ ՀՀ կենտրոնական բանկ
	01.04.2021

	
	N 15.1-07/000055-21

	1․ Ուսումնասիրելով գրությամբ ներկայացված «Ծնողական փառքի մեդալով պարգևատրված անձանց ամենամսյա պատվովճար տալու կարգը և դրա չափը սահմանելու մասին»  ՀՀ կառավարության որոշման նախագիծը (այսուհետ նաև՝ Նախագիծ)՝ հայտնում ենք, որ Նախագծի Հավելվածի 14-րդ կետով սահմանվում է, որ պատվովճարն անկանխիկ կամ կանխիկ եղանակով վճարման և այլ իրավահարաբերությունները կարգավորվում են Պետական կենսաթոշակների մասին օրենքով սահմանված կարգով, սակայն «Պետական կենսաթոշակների մասին օրենքը որևէ կարգավորում չի նախատեսել ծնողական փառքի մեդալով պարգևատրված անձանց պատվովճարների վճարման համար։ Բացի այդ՝ հնարավոր են դեպքեր, երբ պատվովճարի իրավունք ունեցող անձինք կենսաթոշակառուներ չեն և նման կարգավորում նախատեսելը կարող է հավելյալ խնդիրներ առաջացնել։ Հաշվի առնելով վերոգրյալը՝ առաջարկում ենք հստակեցնել պատվովճարի վճարման կարգը և եղանակները: 


	Ընդունվել է։
Նախագծի հավելվածի 14-րդ կետում  հստակեցվել է, որ պատվովճարն անկանխիկ կամ կանխիկ եղանակով վճարման և այլ իրավահարաբերությունները կարգավորվում են Պետական կենսաթոշակների մասին օրենքի կենսաթոշակների համար սահմանված կարգով։


	16. Բարձրագույն դատական խորհուրդ
	14.04.2022

	
	ԴԴ/170-22

	1․ «Ծնողական փառքի մեդալով պարգևատրված անձանց ամենամսյա պատվովճար տալու կարգը և դրա չափը սահմանելու մասին»  ՀՀ կառավարության որոշման նախագծի, այդ թվում՝ Հավելվածի 7-րդ կետի վերաբերյալ առաջարկություններ չկան։ 
	Ընդունվել է ի գիտություն





